
Abstrak

Layunin: Nilalayon ng pag-aaral na ito na tukuyin ang antas ng kasanayan sa pagbuo at pagbigkas ng spoken word
poetry at ang pag-unawa sa mga tulang Filipino ng mga mag-aaral sa Grado 12. Sinuri rin kung may makabuluhang
kaugnayan sa pagitan ng mga nasabing kasanayan.

Metodolohiya: Isinagawa ang pananaliksik sa Madalag National High School, Poblacion, Madalag, Aklan na may
pitumpung (70) piling mag-aaral mula sa Grado 12. Gumamit ito ng survey-correlational na disenyo. Nakolekta ang
datos sa pamamagitan ng rubrik para sa pagtaya ng kasanayan sa pagbuo at pagbigkas ng spoken word poetry na
sinuri ng tatlong eksperto sa Filipino, at researcher-made na talatanungan na may 40 aytem para sukatin ang antas
ng pag-unawa sa mga tulang Filipino. Ang datos ay sinuri gamit ang percentage, mean, frequency count, at standard
deviation para sa deskriptibong estadistika, samantalang T-test at Pearson r ang ginamit para sa inferential statistics
sa antas ng kabuluhan na .05.

Resulta: Ipinakita ng resulta na “napakahusay” ang kasanayan ng mga mag-aaral sa pagbuo at pagbigkas ng
spoken word poetry, ngunit “mababa” ang kanilang pag-unawa sa mga tradisyunal na tulang Filipino. Natuklasan din
na may makabuluhang kaugnayan sa pagitan ng pagbuo at pagbigkas ng spoken word poetry, ngunit walang
kaugnayan ang mga ito sa antas ng pag-unawa sa tula.

Kongklusyon: Iminumungkahi ang pagpapatupad ng mas pinatibay na pedagogikal na interbensyon upang mapag-
ugnay ang makabago at tradisyunal na anyo ng panulaan sa pagtuturo ng Filipino.

Mga Susing Salita: Spoken word poetry, pagbuo ng spoken word poetry, pagbigkas ng spoken word poetry, pag-
unawa sa mga tulang Filjpino

PANIMULA

Nagiging mabilis at totoo ang pag-unlad ng sibilisasyon sa pamamagitan ng mga salita. Samakatuwid, ang
bawat indibidwal ay dapat matuto at magsanay ng mga gawain sa pagsasalita. Sa pakikipag-usap, nagkakaroon siya
ng pagkakataon na makipagpalitan ng ideya, magbahagi ng mga karanasan, at magbigay ng karunungan. Isa sa mga
dapat matutunan ng bawat mag-aaral ay ang sining ng berbal na komunikasyon. Ang kakayahan ng mga tao na
ganap na ipahayag ang kanilang mga damdamin, ilahad ang kanilang mga karanasan, at ipaliwanag ang kanilang
kaalaman sa pinakasimple at pinakatumpak na paraan sa pamamagitan ng mga salita. Magagamit nila ito para
makipag-chat, magkuwento, at makipagtalakayan. Ang isang indibidwal ay mas nagagawang matupad ang kanyang
mga hangarin dahil siya ay lubos na nagpahayag ng kanyang damdamin, nagsalaysay ng kanyang mga karanasan, at
nagbahagi ng kanyang kaalaman sa pamamagitan ng mga salita (Patricio, 2017; Colasito, 2025).

Ang spoken word poetry ay isang paraan ng pagkukuwento ng mga kabataan gamit ang malikhaing tula.
Tumayo sila sa harap ng iba at ipinapahayag ang tula sa halip na basta basahin ito. Kung ikukumpara sa tradisyunal
na tula, ang spoken word poetry ay mas masining at mas hamon buuin. Tuwang-tuwa ang mga kabataan na
ipahayag ang kanilang sarili gamit ang makukulay na salita at iba't ibang paraan ng pagsasabi ng mga bagay. Para sa
kanila, ang spoken word poetry ay parang isang anyo ng sining kung saan ginagamit ang tinig at paraan ng
pagbigkas upang maibahagi ang kanilang iniisip at nararamdaman. Matagal na itong umiral, hindi lamang sa Pilipinas

kundi maging sa ibang panig ng mundo. At ngayon, parami nang parami ang naaakit dahil nakaka-relate sila sa mga
paksang tinatalakay. Isa sa mga kinikilalang spoken word poetry artist sa Pilipinas ay si Juan Miguel Severo (Bautista,
2019; Carvajal et al., 2024).

Ayon kay Teasdell (2025), sinuri niya kung paano maaaring gamitin ang spoken word poetry, partikular sa
pamamagitan ng mga akda at aktibismo bilang makapangyarihang kasangkapan sa edukasyon. Ipinapakita ng may-
akda na ang spoken word poetry ay higit pa sa malikhaing pagsulat—ito ay isang pedagohikal na pamamaraan na
nagtataguyod ng kritikal na kamalayan, katarungang panlipunan, at inklusibong pagkatuto. Ang spoken word poetry
ay hindi lamang sining kundi isang hamon sa mga istrukturang mapaniil gaya ng rasismo at diskriminasyon, kaya't
nagiging huwaran kung paano maaaring gamitin ng mga guro ang spoken word poetry sa paghubog ng mga
estudyanteng may tinig, ahensya, at panlipunang kamalayan. Sa larangan ng curriculum design, iminungkahi niya na
ang integrasyon ng spoken word poetry ay makapagpapalawak ng diskurso ukol sa equity, diversity, at inclusion
(EDI). Nakatuon ito hindi lamang sa pagpapayaman ng kasanayan sa wika at sining kundi sa paghubog ng kritikal na
pag-iisip at kolektibong pagkilos ng kabataan.

Tinalakay naman ni Burton (2025) ang paggamit ng spoken word poetry bilang makabagong estratehiya sa
pagtuturo para sa mga mag-aaral na may refugee background. Layunin ng pag-aaral na paunlarin ang critical
multilingual language awareness (CMLA), o ang kakayahang makilala at masuri ang papel ng wika sa lipunan,
kapangyarihan, at identidad. Sa pamamagitan ng poetry workshops, natuklasan na ang spoken word ay nagsilbing
daluyan ng boses ng mga mag-aaral upang maipahayag ang kanilang karanasan sa migrasyon, displacement, at
paghahanap ng identidad. Pinatibay din nito ang kanilang kamalayan sa wika, na nagbigay-daan sa kritikal na pag-
unawa kung bakit may pangingibabaw ng ilang wika tulad ng Ingles kumpara sa kanilang mother tongue. Sa
pedagogical na aspeto, ipinakita ng pananaliksik na ang spoken word poetry ay higit pa sa malikhaing pagsulat; ito
ay isang transformative pedagogy na nakapagtataguyod ng critical literacy, empathy, at intercultural competence
(Pangilinan, 2025).

Samantala, ayon kina Yahaya, Madzlan, at Muhammad (2024), epektibong pedagogical tool ang spoken
word poetry sa pagpapahusay ng speaking skills at pagpapalawak ng bokabularyo ng mga mag-aaral, lalo na sa
paggamit ng mas malikhaing low-frequency words. Ang ganitong resulta ay kaayon ng layunin ng K-12 curriculum ng
DepEd na linangin ang kasanayan sa komunikasyon, tiwala sa sarili, at kritikal na pag-iisip bilang bahagi ng mga
pangunahing kompetensi para sa ika-21 siglong pagkatuto.

Ayon naman kay Villafuerte na binanggit sa pag-aaral ni Geroy (2020), ang pagsasalita at pagtatanghal ng
tula na may mga salitang maingat na pinili at inilatag sa tiyak na pagkakasunud-sunod ay tulad ng pagkakaroon ng
isang espesyal na pag-uusap tungkol sa mahahalagang bagay. Ito ay itinuturing na sining dahil nangangailangan ito
ng pagsasanay upang maipahayag ang mga salita sa paraang malinaw at kaaya-aya. Ang mga tao ay kailangang
mag-aral at magsanay nang husto upang maging mahusay dito. Kapag ang mga tao ay lumikha ng spoken word
poetry, kailangan nilang gamitin ang kanilang nalalaman at maghanda na pag-usapan ito nang malakas. Dahil dito,
dapat isaalang-alang ng mga guro na isama ang ganitong uri ng gawain sa klase at maging sa labas nito. Bagama't
ang bawat manunulat ay may iba't ibang genre at pamamaraan ng pagpapahayag ng damdamin at kaisipan, lahat ng
mga elementong ito ay naroroon sa panitikan na sumasalamin sa buhay ng tao. Dahil dito, may kalayaan ang bawat
isa na ipahayag ang kanilang nais at walang makakapigil sa kanila sa paggamit ng istilong gusto nila. Sa
pamamagitan ng panitikan, ang bawat makata ay may mga akdang nagbibigay-buhay at kulay sa kanilang mga
kwento.

Ang pag-aaral na ito ay nakatuon sa pagsisiyasat ng kasanayan ng mga mag-aaral sa pagbuo at pagbigkas
ng spoken word poetry at kung paanong ito ay may kaugnayan sa kanilang pag-unawa sa mga tulang Filipino. Ang
Speech Act Theory ni J.L. Austin (1975) ang nagsilbing balangkas-teoretikal ng pananaliksik na ito. Ipinapaliwanag
ng teoryang ito na ang wika ay hindi lamang pagpapahayag kundi may kakayahang magdulot ng aksyon, reaksyon,
at pagkatuto.

Bagama't maraming pananaliksik ang tumalakay sa spoken word poetry bilang anyo ng malikhaing
pagpapahayag, kakaunti ang nag-ugnay nito sa pag-unawa ng tradisyunal na tulang Filipino. Dahil dito, hindi pa
malinaw kung paano maaaring maging tulay ang spoken word poetry sa pagpapalalim ng literasiyang pampanitikan
ng mga kabataang Pilipino. Mahalagang siyasatin ang kaugnayang ito dahil maraming mga mag-aaral sa ika-12
baitang ang nahihirapan sa pagbibigay-kahulugan sa tradisyunal na tula. Samantala, mas naaaliw at nakikibagay sila
sa makabagong anyo tulad ng spoken word poetry. Kung may makabuluhang koneksyon ang dalawa, maaari itong
magamit bilang estratehiya sa pagtuturo ng panitikan. Ang mga mag-aaral sa ika-12 baitang, bilang huling antas
bago kolehiyo, ay inaasahang may sapat na kasanayan sa pag-unawa ng panitikan. Gayunpaman, batay sa mga
naunang pag-aaral, nananatiling mababa ang antas ng kanilang literary competence (Sanchez et al., 2023). Dahil

dito, maaaring magsilbing alternatibong pedagohikal na tulay ang spoken word poetry sa pag-unawa ng mga
tradisyunal na tula.

Sa ganitong konteksto isinagawa ang pananaliksik na ito upang tuklasin ang antas ng kasanayan sa pagbuo
at pagbigkas ng spoken word poetry ng mga mag-aaral sa ika-12 baitang at ang kaugnayan nito sa kanilang pag-
unawa sa mga tulang Filipino. Ang pangunahing layunin ay matukoy ang kalakasan at pangangailangan ng mga
mag-aaral sa pamamagitan ng pagsusuri ng kanilang kasanayan, at makapagbigay ng angkop na gabay at
interbensyon. Kapag malinaw na ang kasalukuyang antas, mas madaling magdisenyo ng banghay-aralin at mga
gawain na tutugon sa tunay na pangangailangan ng mga mag-aaral. Sa ganitong paraan, higit na mapauunlad ang
kanilang kasanayang pangkomunikatibo sapagkat ang spoken word poetry ay isang makapangyarihang anyo ng
komunikasyon na nagbibigay-daan sa malikhain at masining na pagpapahayag ng saloobin, opinyon, at damdamin.

Mga Katanungan sa Pananaliksik at Ipotesis ng Pag-Aaral

Layunin ng pag-aaral na ito na sagutin ang mga sumusunod na katanungan:
1. Ano ang antas ng kasanayan sa pagbuo ng spoken word poetry mga mag-aaral sa grado 12?
2. Ano ang antas ng kasanayan sa pagbigkas ng spoken word poetry mga mag-aaral sa grado 12?
3. Ano ang antas ng pag-unawa ng mga tulang Filipino ng mga mag-aaral sa grado 12?
4. Mayroon bang makabuluhang kaugnayan ang antas ng kasanayan sa pagbuo at pagbigkas ng spoken word
poetry at pag-unawa ng mga tulang Filipino ng mga mag-aaral sa grado 12?

Ang ipotesis na sinubok sa pag-aaral na ito ay:

1. Walang makabuluhang kaugnayan ang antas ng kasanayan sa pagbuo at pagbigkas ng spoken word poetry at
pag-unawa ng mga tulang Filipino ng mga mag-aaral sa grado 12.

METODOLOHIYA

Disenyo ng Pag-aaral

Ang pag-aaral na ito ay gumamit ng survey-correlational na disenyo. Inilalarawan nito ang mga pangyayari
at nagbibigay ng paliwanag hinggil sa mga kaganapan at kung paano sila nauugnay sa aktwal na buhay. Ayon kay
Best na binanggit ni Relado (2022), ang isang correlational survey ay isang uri ng pananaliksik na naglalarawan at
nagbibigay-kahulugan sa isang bagay o paksa, at ang layunin nito ay matukoy ang estado ng mga kasalukuyang
pangyayari. Kabilang dito ang pagsusuri sa mga kondisyon ng relasyon, mga aktibidad, paniniwala, proseso, at mga
epekto na nararanasan ng mga kalahok. Samakatuwid, layunin ng pag-aaral na ito na tukuyin ang iba't ibang
variable na may kaugnayan sa isa't isa sa target na populasyon (Amihan & Sanchez, 2023).

Mga Kalahok

Ang mga kalahok sa pananaliksik na ito ay mga mag-aaral sa ika-12 baitang ng Madalag National High
School, na matatagpuan sa Poblacion, Madalag, Aklan, na nakapagpatala sa taong panuruan 2022-2023. Sa
kabuuan, may isandaan at walumpu (180) na mag-aaral mula sa dalawang strand: General Academic Strand at
Technical-Vocational and Livelihood Strand. Gayunpaman, ang mga mananaliksik ay pumili lamang ng pitumpu (70)
na kalahok gamit ang quota sampling at lottery method. Ang paggamit ng quota sampling ay nagbibigay-daan upang
makuha ang representasyon ng iba't ibang strand, samantalang ang lottery method ay nagtitiyak ng patas na
pagkakataon sa pagpili (Punzalan et al., 2025).

Mga Kagamitan sa Pananaliksik
Ang mga ginamit na kagamitan sa pananaliksik ay ang sumusunod:

1. Rubrik sa Kasanayan sa Pagbuo ng Spoken Word Poetry. Gumamit ang mga mananaliksik ng rubrik
upang matukoy ang antas ng kasanayan ng mga mag-aaral sa pagbuo ng spoken word poetry. Ito ay binuo
sa tulong ng tagapayo at dumaan sa pagsusuri ng dalawang dalubhasang guro sa Filipino. Kabilang sa mga
krayterya ang nilalaman, estruktura, organisasyon, at wastong paggamit ng wika.

2. Rubrik sa Kakayahan sa Pagbigkas ng Spoken Word Poetry. Ang rubrik na ito ay nakatuon sa
interpretasyon, pagganap, pagpapahayag, boses, at galaw ng katawan. Dumaan din ito sa pagsusuri at
pagpapatibay ng dalawang eksperto sa Filipino.

3. Pagsusulit sa Pag-unawa sa Tula sa Filipino. Gumamit ang mga mananaliksik ng apatnapung (40)
aytem na pagsusulit upang masukat ang antas ng pag-unawa ng mga mag-aaral sa mga tulang Filipino. Ang

pagsusulit ay sumasaklaw sa mga anyo ng tula, uri ng taludturan at tugmaan, katangian at sangkap, at

pagpapakahulugan ng piling saknong. Ang pagsusulit ay inihanda ng mga mananaliksik at dumaan sa

content at face validity ng tatlong guro. Isinagawa rin ang pilot testing sa tatlumpung mag-aaral na hindi
kasali sa aktwal na pag-aaral.

Ang mga iskor mula sa tatlong rater ay pinagsama gamit ang mean score upang makabuo ng final rating ng
bawat kalahok. Nagsagawa rin ng calibration session ang mga guro upang matiyak ang pare-parehong pamantayan.
Dagdag pa rito, isinagawa ang pagsusuri ng inter-rater reliability gamit ang Intraclass Correlation Coefficient (ICC),
na nagpakita ng mataas na reliability coefficient bilang ebidensya ng consistency ng pagtataya (Bontuyan, 2025).

Isinagawa rin ang item analysis ng pilot test. Ang mga aytem ay pinanatili kung ang difficulty index ay nasa
pagitan ng 0.20 at 0.80. Ang mga indeks ng difficulty at discrimination ay sinuri ng isang statistician upang matiyak
ang kalidad ng mga aytem.

Pamamaraan ng Pangangalap ng Datos

Ang pag-aaral na ito ay isinagawa sa Madalag National High School, Poblacion, Madalag, Aklan, partikular sa
mga mag-aaral ng Grade 12 na nakapagpatala para sa taong-panuruan 2022-2023. Nagsimula ito noong Disyembre
2022 at nagtapos noong Hulyo 2023. Una, nagkaroon ng maikling oryentasyon para sa mga kalahok. Pagkatapos,
binigyan sila ng sapat na oras upang makabuo ng sariling piyesa ng spoken word poetry, na siya ring ginamit nila sa
pagbigkas. Sa ibang araw, isinagawa ang pagsusulit upang masukat ang kanilang kasanayan sa pag-unawa ng mga
tulang Filipino. Ang ganitong masusing proseso ay mahalaga upang matiyak ang validity ng nakalap na datos
(Sanchez, 2025).

Mga Istadistikang Pagsusuri ng mga Datos

Ang mga datos na nakalap ay sinuri gamit ang angkop na istadistikang pamamaraan:

e Frequency Count. Ginamit upang matukoy ang distribusyon ng tugon ng mga kalahok ayon sa antas ng
kasanayan sa pagbuo, pagbigkas, at pag-unawa sa tula.

e Mean. Ginamit upang mailarawan ang pangkalahatang antas ng kasanayan ng mga mag-aaral.

e Standard Deviation. Ginamit upang masukat ang pagkakapareho at pagkakaiba ng tugon ng mga
kalahok.

e Pearson r. Ginamit upang masukat ang makabuluhang kaugnayan sa pagitan ng kasanayan sa pagbuo at
pagbigkas ng spoken word poetry at ang kanilang pag-unawa sa mga tulang Filipino, na itinakda sa 0.05
alpha level.

Etikal na mga Konsiderasyon

Isinagawa ang pananaliksik na ito alinsunod sa mga pamantayang etikal. Bago ang pangangalap ng datos,
humingi ng pahintulot mula sa punong-guro at mga guro ng Filipino. Ipinaliwanag sa mga kalahok ang layunin ng
pananaliksik at sila ay binigyan ng informed consent form upang matiyak ang kanilang boluntaryong partisipasyon.

Tiniyak ng mga mananaliksik na ang lahat ng impormasyon ay mananatiling kompidensiyal at gagamitin
lamang para sa layunin ng pag-aaral. Ang mga kalahok ay may karapatang umatras anumang oras kung hindi
komportable. Walang sinuman ang pinilit, nilinlang, o inilagay sa alanganing kalagayan. Sinunod sa kabuuan ng
pananaliksik ang mga prinsipyo ng integridad, respeto, at pananagutan, gayundin ang mga pamantayan sa
kaligtasan sa kalusugan.

MGA KINALABASAN NG PAG-AARAL
Kasanayan sa Pagbuo ng Spoken Word Poetry ng mga Mag-aaral sa Grado 12

Ang datos sa Talahanayan 1 ay nagpapakita ng antas ng kasanayan sa pagbuo ng spoken word poetry ng
mga mag-aaral sa Grado 12. Lumabas sa pag-aaral na ang antas ng kasanayan sa pagbuo ng spoken word poetry ay
nasa kategoryang "Napakahusay”na may Mean na 88.93 at Standard Deviation na 3.64.

Talahanayan 1
Kasanayan sa Pagbuo ng Spoken Word Poetry ng mga Mag-aaral sa Grado 12

Baryabol Mean Description ([SD
Kasanayan sa Pagbuo ng Spoken Word Poetry |88.93 |Napakahusay |3.64

Iskala Deskripsyon

80.01-100.00

Napakahusay

60.01-80.00

Mahusay

40.01-60.00

Katamtaman

20.01-40.00

Di-mahusay

0.00-20.00

Nangangailangan ng tulong

Ipinapakita ng resulta na ang mga mag-aaral sa Grado 12 ay may mataas na antas ng kasanayan sa pagbuo
ng spoken word poetry. Patunay ito na sila ay lubos na interesado sa malikhaing pagsulat sapagkat ang mga paksa
ng kanilang mga tula ay napapanahon at may kaugnayan sa kanilang tunay na karanasan. Angkop din ang temang
“pag-ibig,” kaya mas buo ang nilalaman ng kanilang mga akda. Malaya nilang nailalabas ang kanilang damdamin at
pananaw, at ang kanilang malikhaing pagsulat ay nagsisilbing paraan ng pagbabahagi ng sariling kwento at pananaw
(Bontuyan, 2025).

Dagdag pa rito, malinaw na taglay ng mga mag-aaral ang sapat na kaalaman sa mga teknik at elementong
pampanitikan gaya ng metapora, simbolo, at organisadong paggamit ng wika. Nakikita rin na lumalawak ang
kanilang bokabularyo, kabilang ang paggamit ng mga salitang hindi pamilyar sa karaniwang usapan. Dahil dito,
nagiging mas malikhain at masining ang kanilang output. Malaki ring impluwensya ang kanilang pakikisalamuha sa
kulturang popular at midya, gaya ng mga spoken word performances sa Facebook, YouTube, at TikTok, na
kadalasang sinasaliwan ng musika at gumagamit ng mga "hugot lines”(Amihan & Sanchez, 2023).

Ang resultang ito ay naaayon sa pananaliksik ni Geroy (2020), kung saan lumabas din na ang mga mag-
aaral ay may “napakahusay” na kasanayan sa spoken word poetry. Gayunman, ito ay kabaligtaran ng resulta ng
pananaliksik ni Nobleta (2017) na nagsasabing nasa katamtaman lamang ang antas ng kasanayan ng mga mag-aaral
sa pagsusulat ng tula.

Kasanayan sa Pagbigkas ng Spoken Word Poetry ng mga Mag-aaral sa Grado 12

Ang datos sa Talahanayan 2 ay nagpapakita na ang antas ng kasanayan sa pagbigkas ng spoken word
poetry ng mga mag-aaral sa Grado 12 ay "Napakahusay”na may Mean na 88.49 at Standard Deviation na 4.69.

Talahanayan 2
Kasanayan sa Pagbigkas ng Spoken Word Poetry ng mga Mag-aaral sa Grado 12

Baryabol Mean [Description |SD
Kasanayan sa Pagbigkas ng Spoken Word Poetry |88.49 |Napakahusay|4.69
Iskala Deskripsyon

80.01-100.00 |Napakahusay

Ipinapakita ng resulta na mahusay ang mga mag-aaral sa pagbigkas ng spoken word poetry, lalo na't sila
mismo ang may-akda ng kanilang mga tula. Dahil dito, mas malalim ang kanilang koneksyon sa mensaheng nais
iparating. Naipapahayag nila ang diwa ng tula sa pamamagitan ng tamang intonasyon, emosyon, ritmo, at kilos.
Marahil ay natutunan nila ang mga kasanayang ito mula pa noong elementarya sa pamamagitan ng iba't ibang
aktibidad sa pagbigkas, na kalaunan ay nakatulong sa kanilang husay.

Ang resulta ay tugma sa pag-aaral ni Bonilla (2017), na nagpapakita ng mataas na antas ng kasanayan sa
oral performance ng mga mag-aaral. Kabaligtaran naman ito sa pananaliksik ni Bautista (2019), na nagsasabing
mababa ang antas ng kasanayan sa wika hg mga mag-aaral sa ika-7 baitang.

Pag-unawa ng mga Tulang Filipino ng mga Mag-aaral sa Grado 12

Ang Talahanayan 3 ay nagpapakita ng antas ng pag-unawa ng mga mag-aaral sa tulang Filipino. Lumabas
na nasa antas na "Katamtaman”ang pag-unawa na may Mean na 19.91 at Standard Deviation na 3.96.

Talahanayan 3
Pag-unawa ng mga Tulang Filipino ng mga Mag-aaral sa Grado 12

Baryabol Mean |Description |SD
Kasanayan sa Pag-unawa ng mga Tulang Filipino [19.91 |Katamtaman |3.96

Iskala Deskripsyon
80.01-100.00 |Napakahusay
60.01-80.00 [Mahusay

40.01-60.00 |Katamtaman
20.01-40.00
0.00-20.00

Di-mahusay
Nangangailangan ng tulong

Ipinapakita ng resulta na may kakulangan ang mga mag-aaral sa mas malalim na pag-unawa sa tula,
partikular sa tema, mensahe, at simbolismo. Ang pagsusulit ay nakatuon lamang sa mga teknikal na aspeto tulad ng
anyo at tugma, kaya hindi ganap na nasusuri ang kabuuang kahulugan ng mga akda. Dahil dito, nananatiling
katamtaman ang kanilang pag-unawa.

Ayon kay Flagne (2018), ang ganitong resulta ay bunga ng kakulangan sa mga babasahin at gawaing
pampanitikan na nakatutulong sa pagpapalalim ng kaalaman. Kabaligtaran ito sa resulta ni Delgado (2018), na
nagsasabing “mahusay” ang antas ng pag-unawa ng mga kalahok sa kanyang pag-aaral dahil sa paggamit ng spira/
approach sa K-12 curriculum.

Pearson r ng Kasanayan sa Pagbuo at Pagbigkas ng Spoken Word Poetry, at Pag-unawa ng mga Tulang
Filipino ng mga Mag-aaral sa Grado 12

Talahanayan 4
Pearson r ng Kasanayan sa Pagbuo at Pagbigkas ng Spoken Word Poetry, at Pag-unawa ng mga Tulang
Filipino ng mga Mag-aaral sa Grado 12

Baryabol r Sig
Kasanayan sa Pagbuo at Pagbigkas ng Spoken Word Poetry .888* 10.000
Kasanayan sa Pagbuo ng Spoken Word Poetry at Pag-unawa ng mga Tulang Filipino  {.021ns|0.865
Kasanayan sa Pagbigkas ng Spoken Word Poetry at Pag-unawa ng mga Tulang Filipino |.013ns [0.914
Note: p < 0.05 makabuluhan sa 5% lebel ng alpha; ns = p > 0.05 hindi makabuluhan sa 5% lebel ng alpha

Makikita sa Talahanayan 4 na may napakalakas at makabuluhang ugnayan sa pagitan ng kasanayan sa
pagbuo at pagbigkas ng spoken word poetry (r = .888, p = 0.000). Ibig sabihin, habang tumataas ang kasanayan ng
mga mag-aaral sa pagbuo ng kanilang tula, gayundin ang kanilang husay sa pagbigkas. Ang resulta ay nagpapakita
na magkaugnay ang dalawang kasanayang ito at maaaring sabayang paunlarin sa pamamagitan ng mga gawaing
pampanitikan na nakatuon sa malikhaing pagpapahayag.

Samantala, lumabas na walang makabuluhang ugnayan sa pagitan ng kasanayan sa pagbuo ng spoken
word poetry at pag-unawa ng mga tulang Filipino (r = .021, p = 0.865), gayundin sa pagitan ng kasanayan sa
pagbigkas at pag-unawa ng mga tulang Filipino (r = .013, p = 0.914). Ang resulta ay nagpapahiwatig na ang
kahusayan sa malikhaing pagbuo at pagbibigkas ng spoken word poetry ay hindi awtomatikong nangangahulugan ng
mataas na antas ng pag-unawa sa mga tradisyonal na tulang Filipino. Maaaring dahil ito sa pagkakaiba ng estilo at
anyo ng dalawang uri ng panitikan—ang spoken word poetry ay mas malaya at personal, samantalang ang
tradisyonal na tula ay mas istrikto sa anyo at simbolismo.

Ayon kina Amihan at Sanchez (2023), malaki ang impluwensya ng makabagong midya at kultura sa paraan
ng pagpapahayag ng mga kabataan, na maaaring magpaliwanag kung bakit mas nakatuon sila sa malikhaing aspeto
ng spoken word kaysa sa mas malalim na pagsusuri ng tradisyonal na tula. Gayundin, binigyang-diin ni Bontuyan
(2025) na ang mabisang pagkatuto ay nakasalalay hindi lamang sa husay sa paglikha kundi pati na rin sa mga
gawaing nakatuon sa masusing pagsusuri at refleksyon, bagay na dapat pang palakasin sa pagtuturo ng tulang
Filipino.

Rekomendasyon

Batay sa mga resulta ng pag-aaral, inirekomenda ng mga mananaliksik ang patuloy na pagpapaunlad ng
kasanayan ng mga mag-aaral sa pagbuo, pagbigkas, at pag-unawa ng spoken word poetry. Mainam na gamitin ang
oras sa pagbabasa, pakikinig, at aktibong pakikilahok sa mga patimpalak at diskusyon upang mapalalim ang
kaalaman at kakayahan. Dapat ding limitahan ang labis na paggamit ng social media at teknolohiya na maaaring
makaabala sa pagkatuto. Ipinapayo rin na ang mga guro ay gumamit ng makabago, kawili-wili, at interaktibong
estratehiya sa pagtuturo upang higit na maengganyo ang mga mag-aaral. Dapat ding bigyang-diin ang tamang tono,
diin, at intonasyon sa pagbigkas, gayundin ang masusing pagpapaliwanag ng mga elementong pampanitikan upang
mapalawak ang pag-unawa sa mga tula.

Hinihikayat din ang mga magulang na maging aktibong katuwang ng paaralan sa paggabay sa kanilang mga
anak. Maaari nilang hikayatin ang pagbabasa ng mga akdang pampanitikan, ipaliwanag ang nilalaman nito, at
suportahan ang pakikilahok sa mga gawaing pampanitikan. Sa panig ng mga namumuno sa paaralan, mahalagang
ipagpatuloy ang pagsuporta sa mga programang nakatuon sa panitikan gaya ng Buwan ng Wika, mga paligsahan sa
tula, at mga seminar-workshop para sa mga guro at mag-aaral. Ang mga manunulat ng spoken word poetry naman
ay inaasahang magpatuloy sa paglikha ng mga makabuluhang akda na maaaring maging inspirasyon ng kabataang
manunulat. Sa huli, ang pag-aaral na ito ay maaaring magsilbing gabay sa mga susunod na mananaliksik na
nagnanais pag-aralan pa ang kaugnayan ng kasanayan sa pagbuo, pagbigkas, at pag-unawa ng mga tula, gayundin
ang pagsasaalang-alang sa iba pang salik na maaaring makaapekto sa mga kasanayang ito.

